
Ciddi, həlli müşkül problemlə üzləşmiş, inqilaba hədəf olmuş 
ölkələrin ayağa qalxan kütləni “xarici təhlükə” qorxusu ilə geri 
çəkilməyə məcbur etməsi nümunəsi tarixdə  kifayət qədərdir.  Bu 
taktikanın uğur qazanması və təsirsiz  olması halları da az deyil. 
Qonşu İranda 2 aydan bəri hicab və milli ayrı-seçkiliklə bağlı davam 
edən kütləvi etirazların səbəblərini ölkə rəhbərliyi daxildə axtarmaq 
əvəzinə, bütünlüklə, xarici müdaxilənin təzahürü kimi qarşılayıb.

Təssüf doğuran, əvvəla, odur ki, 
40 milyonadək soydaşımızın yaşadı-
ğı bir dövlətdə sabitlik və inkişafı ha-
mıdan artıq xalqımız istəsə də, heç 
bir səbəb və fakt olmadan ölkəmiz 
də düşmən dövlətlər sırasında it-
tiham olunur. İkincisi, özünü İslam 
həmrəyliyinin bayraqdarı elan etmiş 
İran rəhbərliyi, müsəlman övladına, 
türk soyuna tarixən qənim kəsilmiş 
erməni toplumunun Azərbaycana 
qarşı davam edən düşmənçiliyinin 
indiki mərhələsində təcavüzkar 
Ermənistanla eyni cəbhədə ölkəmizə 
qarşı səfərbər olunub. 

Bunu İranın rəsmi mediasının 
açıq, qəzəbli anti-Azərbaycan çı-
xışları təkzibedilməz faktlarla sübut 
edir. Həqiqəti əks etdirməyən misal-
lar və böhtançı nümunələr saysız-
hesabsızdır: “Azərbaycan Respub-
likası silahlı qüvvələri Ermənistanla 
sərhəddə atəşkəs rejimini pozub”, 
“Ermənistan Azərbaycanı dinc 
sakinləri atəşə tutmaqda ittiham edib. 
Baş nazir Qarabağda mülki erməniyə 
atəşdən danışıb”, “Azərbaycan Res-
publikası Dağlıq Qarabağ bölgəsinin 
ermənilərini öz vətəndaşı adlandırır 
və eyni zamanda, kənd təsərrüfatı 
işləri zamanı onları güllələyir”. 
Beləliklə, İranın “müsəlman qar-
daşlığı” “erməni təəssübkeşliyi”nin 
kölgəsində görünməz olub.

İran mediası Azərbaycan  
Prezidenti İlham Əliyevin Qara-
bağ zəfərindən sonra Cənubi Qaf-
qazda sülhün əldə edilməsi və 
möhkəmlənməsi ilə bağlı səy və 
cəhdlərini tamamilə tərsinə şərh 
edir, yalan və böhtan kampaniya-
sına ara vermir. Təbrizdən deputat 
Məhəmmədrza Mirtacəddin bu ba-
xımdan xüsusi seçilir. O, İran medi-
asında yayılmış parlament çıxışında 
Təbrizdə rejimin müdafiəsi ilə bağlı 
hökumət qüvvələrinin təşkil etdiyi 
mitinqi “Azərbaycan oyaqdı, inqilaba 
dayaqdı” kimi qələmə verib. 

Bədnam deputat daha sonra 

ölkəmizin, guya, düşmən dövlətlərin 
İrana qarşı təxribatının və gələcək 
hücumunun meydanına çevrildiyi-
ni bəyan edib: “Bizim Gülüstan və 
Türkmənçay müqaviləsi var ki, bu 
müqavilədə Bakı, Qarabağ, İrəvan 
və digər bölgələr də daxil olmaqla 14 
əyalət əziz İrandan ayrılıb”– söyləyən 
deputata xatırlatmaq lazımdır ki,  
düşmən dövlətlərin üstümüzə qal-
dırdığı erməni başkəsənlər 1918-ci 
ildə həmin “əyalətləri” qan çanağına 
döndərəndə, təcavüzkar Ermənistan 
həmin Qarabağı xaç qardaşlarının 
köməyi ilə işğal edib cəhənnəmə 
çevirəndə  “əziz İran” harada olub?

Bu sualın cavabının əks qütbündə 
dayanan ağayi Mirtacəddin deyib: 
Diqqət edin, Azərbaycan İrandan 
ayrılıb. Bu məqamı sizə yaxşı xatır-
lamaq istəyirəm ki, bu ritorika ilə qon-
şuluğumuzda problem yaratmayın. 
Məhəmməd Rəsulullahın (s), Əli İbn 
Əbi Talibin (ə), İmam Hüseynin or-
dularına ehtiyac yoxdur, sizə təkcə 
Aşura ordusu cavab verər”. Görürsü-
nüzmü, “İran inqilabının dayağı” necə 
hədyan söyləyib. Budur tarixdən 
dərs verən əbləhin “imanı, bilgisi və 
qeyrəti”.

Qafqazşünas  Salar Seyfəddini 
isə bir az da qabağa gedərək  gö-
zümüzün qabağında olan tarixi baş-
ayaq qələmə verib: “Güman edirsiniz 
ki, 2020-ci ilə qədər bizim o Qara-
bağ bölgəsində erməni qüvvələrinin 
nəzarətində olan 180 kilometrlik 
sərhədimiz var idi. O sərhəd o qədər 
sakit idi ki, biz belə bir sərhədin ol-
duğunu bilmirdik, çünki xəritədə 
Azərbaycanın sərhəddi idi. Heç bil-
mirdik ki, bizim belə qonşumuz var. 
Yəni bizim üçün təhlükəsizlik sahəsi 
idi. Amma 2020-ci ildən biz orada çox 
gərginlik yaşadıq və bir neçə manevr 
keçirdik”. Mərhaba, “İslamın daya-
ğı olan dövlət” və onun əmmaməli 
mübəlliğləri! Ermənistan Qarabağı 
işğal etməklə İranı xoşbəxt edibmiş, 
biz isə bu dincliyi pozmuşuq!?

Salar Seyfəddini İrandakı 40 mil-
yonluq Azərbaycan türkündən uta-
nıb çəkinmədən yazıb: “Dünyada bir 
neçə başqa ölkə də var ki, onlar öz 
varlığını, tərifini ölkəmizin məhvinə, 
tənəzzülündə  görürlər, biri də 
Azərbaycandır”. 

Davamında Seyfəddini özü də 
bilmədən İranın Azərbaycana qarşı 
təcavüzkarlıq planını açıqlayıb: “Mü-
hüm bir məqamdır ki, biz regionda 
olmalıyıq və bölgə mədəni İranın bir 

hissəsidir, geomədəniyyət və iranlılıq 
baxımından biz o bölgəni qoruyub 
gücləndirməliyik və bu vəzifəni yerinə 
yetirmək istəyən başqa hökumət yox-
dur”. 

İranın siyasi elitası və mediası 
Azərbaycan Prezidenti İlham Əliyevin 
Səmərqənddə keçirilmiş Türk 
zirvəsində Dünya azərbaycanlılarının 
milli və insanlıq haqları barədə 
bəyanatını daha böyük qəzəblə qar-
şılayıb. 

Bəyanatlarda və medianın bu 
mövzuda yazılarında Azərbaycan 
rəhbərinin haqlı qınağı cidd-cəhdlə 
inkar edilir. Ardınca yenə böhtan və 
yenə hədə gəlir: “Hesab edirik ki, 
ölkələrin münasibətlərinə xaricdən 
müdaxilə qınaq obyektidir və qon-
şu dövlətlər terrorçuların başqa 
ölkələrə göndərilməsi platformasına 
çevrilməməlidir”.

Qarabağın işğalına açıq-gizli 
dəstək vermiş, Vətən müharibəsində 
qələbəmizə mane olmağa cəhd 
göstərmiş ölkənin rəhbərliyi görün 
nədən dəm vurur: “İran İslam Res-
publikası olaraq hər zaman qon-
şularımıza hörmətlə yanaşmışdır. 
Regional məsələlərdə sülh və qar-
daşlıq mövqeyindəyik və heç vaxt 
qonşularımızın hüquqlarını tapdala-
mamışıq, heç bir ölkənin haqqımızı 

tapdalamasına da icazə verməmişik”. 
Anlaşılan budur ki, ad çəkilməsə də 
Azərbaycanla Ermənistanın yeri do-
laşıq salınıb. 

Xülasə, indiyədək də ölkəmizə 
qarşı ikibaşlı siyasət yeritmiş İran 
rəhbərliyi son hadisələrdən sonra 
öz əhalisini Azərbaycandan gələn 
ciddi təhlükə ilə qorxudur, kütlənin 
etiraz və qəzəb dalğasını Arazın bu 
tayına yönəltməyə ümid bəsləyir. 
Sadəlövhlüyə bir baxın: “Azərbaycan 
Respublikası da bu ölkələrdəndir ki, 

vaxtaşırı ölkəmizə qarşı tədbirlər 
görüb, son iyirmi ildə Qərb və sio-
nist rejimin zəminində oynayaraq xal 
qazanmağa çalışıb və təbii ki, yaxşı 
iqtisadi əlaqələri var. Qərbdən Bakı-
ya verilmiş onlarla xallardan biridir... 
Bu baxımdan, Qərb dövlətlərinin İran 
əleyhinə tədbirlərə əl atdıqları son iki 
ayda İranda baş verən etirazlara görə 
Bakı da bu tapmacada oynamağa ça-
lışıb”.

Nəhayət, qonşu ölkənin si-
yasi dairələrində və mediasında 

Azərbaycana qarşı əsassız ittiham-
lar rəsmi xarakter alıb: “Azərbaycan 
hakimiyyətinin pisliyi əvvəldən bəlli 
idi. Azərbaycan hökuməti heç vaxt 
İran xalqının yanında olmayıb. 
Azərbaycanın hakim iqtidarı xalq-
la bir yerdə deyil və həmişə bizə 
qarşı müəssisə olub. Azərbaycan 
göstərməlidir ki, o, bizim rəqibimiz 
və rəqibimizin aləti deyil, biz isə 
düşmənin alətinə çevrildiyini görürük”

Yalanın, böhtanın və açıq 
düşmənçiliyin ölkəmiz tərəfindən 
bircə doğru və kəsə cavabı var: 
Azərbaycan indiyədək beynəlxalq 
aləmdə İrana qarşı təşkil olunmuş, 
gerçəkləşdirilən aksiya və sanksi-
yaların, anti-İran koalisiyaların heç 
birinə qoşulmayıb və buna qarşı açıq 
etirazını bildirib. Ölkəmiz bu siyasəti, 
hər şeydən əvvəl, qonşu ölkədə dili 
bir, dini bir insanların yaşamasına və 
onların taleyinə əsaslanıb. Yaxşı olar 
ki, İran rəhbərliyi və mediası ölkədə 
yaranmış indiki mürəkkəb durumun 
səbəbini, ilk növbədə, öz daxilində 
və yeritdiyi vaxtı keçmiş, məkrli 
siyasətdə axtarsın.

Tahir AYDINOĞLU,
“Xalq qəzeti”

Qonşuluq meridianı

İran ölkədəki durumun səbəbini 
niyə Azərbaycanda axtarır?

Beynəlxalq konfrans 
iştirakçıları Ağdamda

Noyabrın 26-da “Orta Dəhliz boyunca: 
geopolitika, təhlükəsizlik və iqtisadiyyat” 
mövzusunda beynəlxalq konfrans 
iştirakçıları Ağdama səfər ediblər.

AZƏRTAC xəbər verir ki, ABŞ, Belçi-
ka, Bolqarıstan, Böyük Britaniya, Fransa, 
İsrail, İsveçrə, İtaliya, Gürcüstan, Kanada, 
Misir, Pakistan, Polşa, Rumıniya, Rusiya 
və Türkiyənin aparıcı beyin mərkəzlərinin 

rəhbərləri və nümayəndələri şəhərdə iş-
ğal zamanı törədilmiş dağıntıları yerində 
müşahidə ediblər. Onlara məhv edilmiş 
mədəni abidələrin tarixi, həmçinin azad edil-
miş ərazilərdə həyata keçirilən yenidənqurma 
və quruculuq işləri, eləcə də infrastruktur 
layihələrinə dair ətraflı məlumat verilib.

Daha sonra, qonaqların Şahbulaq qalası, 
Cümə məscidi, Dram teatrı, Şəhidlər xiyabanı 
və Çörək zavoduna ziyarəti təşkil edilib.

“Azərbaycan Respublikasının işğal-
dan azad edilmiş ərazilərində torpaqların 
kənd təsərrüfatı təyinatlı torpaq kateqori-
yasına aid edilməsinin, habelə həmin kate-
qoriya daxilində kənd təsərrüfatı təyinatlı 
torpaqların tərkibinə aid edilməsinin 
və dəyişdirilməsinin sadələşdirilmiş 
Qaydası”nın təsdiq edilməsi barədə

“Azərbaycan Respublikasının işğaldan 
azad edilmiş ərazilərində kənd təsərrüfatı 
təyinatlı torpaqların idarə edilməsi ilə bağlı bəzi 
məsələlər haqqında” Azərbaycan Respublika-
sı Prezidentinin 2021-ci il 27 aprel tarixli 1323 
nömrəli Fərmanının 2.1-ci bəndinin icrasını  
təmin etmək məqsədilə Azərbaycan Respubli-
kasının Nazirlər Kabineti qərara alır:

1. “Azərbaycan Respublikasının işğal-
dan azad edilmiş ərazilərində torpaqların 
kənd təsərrüfatı təyinatlı torpaq kateqoriyası-
na aid edilməsinin, habelə həmin kateqoriya 
daxilində kənd təsərrüfatı təyinatlı torpaqların 
tərkibinə aid edilməsinin və dəyişdirilməsinin 
sadələşdirilmiş Qaydası” təsdiq edilsin (əlavə 
olunur).

2. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüquqi 
aktlarının hazırlanması və qəbul edilməsi qay-
dası haqqında Əsasnamə”nin 2.6-1-ci bəndinə 
uyğun edilə bilər.

Əli ƏSƏDOV
Azərbaycan Respublikasının Baş naziri

Qeyd: Qərara edilmiş əlavənin tam mətni ilə www.nk.gov.az və  
www.xalqqazeti.com saytlarında tanış ola bilərsiniz.

AZƏRBAYCAN  RESPUBLİKASI NAZİRLƏR KABİNETİNİN QƏRARI

“Azərbaycan  Respublikasında  dövlət  
büdcəsindən maliyyələşən idarə, müəssisə 
və təşkilatlarda nəqliyyat vasitələrindən 
istifadə qaydalarının təkmilləşdirilməsi haq-
qında” Azərbaycan Respublikası Nazirlər 
Kabinetinin 2011-ci  il  18  iyul  tarixli 120  
nömrəli  Qərarında  dəyişiklik edilməsi 
barədə 

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının Nazirlər 
Kabineti qərara alır:

Azərbaycan Respublikası Nazirlər Kabi-
netinin 2011-ci il 18 iyul tarixli 120 nömrəli 
Qərarı (Azərbaycan Respublikasının Qanun-
vericilik Toplusu, 2011, № 7, maddə 747; 2012,  
№ 8, maddələr 827, 830; 2013, № 3, maddə 
347, № 7, maddə 886, № 8, maddə 1017, 
№ 10, maddə 1218; 2014, № 1, maddələr 
51, 69, № 2, maddə 201, № 4, maddə 441,  
№ 5, maddələr 572, 594, № 6, maddə 747, 
№ 8, maddə 1015, № 12, maddələr 1658, 
1666; 2015, № 2, maddə 227, № 11, maddə 
1417; 2016, № 3, maddə 609, № 4, maddə 
831, № 5, maddə 955, № 7, maddə 1353,  
№ 8, maddə 1437, № 9, maddələr 1585, 1589, 
№ 12, maddə 2241; 2017, № 5, maddə 966,  
№ 10, maddələr 1890, 1919, № 11, maddə 
2168, № 12 (II kitab), maddələr 2476, 2487, 
2507; 2018, № 3, maddələr 588, 632, № 6, 
maddə 1374, № 7 (II kitab), maddə 1668,  
№ 8, maddə 1807, № 9, maddə 1906, № 10, 

maddələr 2142, 2172, № 11, maddə 2426; 
2019, № 3, maddələr 529, 563; 2020, № 2, 
maddə 204, № 4, maddə 500, № 5, maddə 
652, № 8, maddə 1123, № 9, maddə 1217,  
№ 10, maddələr 1258, 1296, № 11, maddə 1405,  
№ 12 (V kitab), maddə 1616; 2021, № 2, maddə 
203, № 3, maddələr 265, 276, № 4, maddə 420,  
№ 6 (IV kitab), maddə 682; 2022, № 1, maddə 59, 
№ 3, maddə 277, № 4, maddələr 387, 411, № 5, 
maddə 544, № 6, maddə 683, № 7, maddə 811; 
Azərbaycan Respublikası Nazirlər Kabinetinin 
2022-ci il 14 sentyabr tarixli 349 nömrəli və 30 
sentyabr tarixli 376 nömrəli qərarları) ilə təsdiq 
edilmiş 1 nömrəli əlavə – “Azərbaycan Res-
publikasında dövlət büdcəsindən maliyyələşən 
idarə, müəssisə və təşkilatlarda (hərbi qurumlar, 
dövlət təhlükəsizliyi, xarici kəşfiyyat xidmətləri, 
hüquq mühafizə və prokurorluq orqanlarında 
xüsusi təyinatlı və digər avtonəqliyyat vasitələri 
istisna olmaqla) xidməti minik, xüsusi  təyinatlı 
və digər avtonəqliyyat vasitələri üçün aylıq yü-
rüş həddi və istismar xərclərinin Normaları”nın 
4-cü hissəsinin ikinci abzasına “müəssisələrin 
avtomobilləri, habelə” sözlərindən sonra “Qa-
rabağ İqtisadi Rayonunda Bərpa, Tikinti və 
İdarəetmə Xidmətinin nəqliyyat vasitələri, Şərqi 
Zəngəzur İqtisadi Rayonunda 1 saylı Bərpa, 
Tikinti və İdarəetmə Xidmətinin nəqliyyat 
vasitələri,” sözləri əlavə edilsin. 

Əli ƏSƏDOV
Azərbaycan Respublikasının Baş naziri

Cənubi Qafqaz sülh və sabitliyə möhtacdır
Noyabrın 26-da Azərbaycan Respublikasının Xarici İşlər naziri Ceyhun Bayramov ilə Avropa 
İttifaqının Cənubi Qafqaz üzrə xüsusi nümayəndəsi Toivo Klaar arasında görüş keçirilib.

XİN-in Mətbuat Xidməti 
İdarəsindən AZƏRTAC-a 
bildirilib ki, görüş zamanı 
Azərbaycan–Ermənistan 
arasında normallaşma 
prosesi üzrə səylər, müm-
kün növbəti addımlar 
müzakirə olunub.

Nazir Ceyhun Bay-
ramov Azərbaycan 
tərəfindən təqdim edil-
miş 5 baza prinsipləri 
əsasında hazırlan-
mış sülh müqaviləsi 
elementləri və Ermənistan 
tərəfinin şərhləri üzrə Vaşinqtonda aparılmış 
müzakirələr barədə qarşı tərəfə məlumat ve-
rib. Ermənistan tərəfinin liderlər arasında im-
zalanmış üçtərəfli Bəyanatın müddəalarının 
kobud şəkildə pozaraq Azərbaycana 
qarşı hərbi fəaliyyəti davam etdirməsi, 
törədilən mina təhdidi və bir neçə gün əvvəl  
2021-ci il Ermənistan istehsalı yeni minala-
rın aşkarlanması faktı barədə qarşı tərəfə 
müfəssəl məlumat verilib. Bölgədə qarşılıqlı 
şəkildə kommunikasiyaların açılması üzrə 
öhdəliklərin yerinə yetirilməsinin vacibliyi və 
bu istiqamətdə Ermənistanın öz öhdəliklərini 
hələ də yerinə yetirmədiyi vurğulanıb. Bu-
nunla yanaşı, Qarabağda yaşayan erməni 

sakinlərin reinteqrasiyası istiqamətində 
Azərbaycan tərəfinin baxışları qarşı tərəfin 
diqqətinə çatdırılıb.

Xüsusi nümayəndə Toivo Klaar bölgədə 
sülh və sabitliyin bərqərar olması, kommu-
nikasiyaların açılması istiqamətində Avro-
pa İttifaqının təşəbbüslər davam etdirmək 
niyyətində olduğunu bildirib. Normallaşma 
prosesinin və Azərbaycanla Ermənistan ara-
sında nəticəyönümlü danışıqların vacib oldu-
ğunu diqqətə çatdırıb.

Görüşdə, eyni zamanda, Azərbaycan–
Avropa İttifaqı münasibətləri ətrafında fikir 
mübadiləsi aparılıb.

Müdafiə Nazirliyi: Qarabağın  
yer adları düzgün ifadə edilməlidir

Təəssüflə bildiririk ki, Rusiya Federasiyasının Müdafiə Nazirliyinin rəsmi internet səhifəsində 
dərc olunan Rusiya Federasiyasının sülhməramlı kontingentinin rəsmi məlumatlarında yaşayış 
məntəqələrimizin adları hələ də uydurma erməni toponimləri ilə qeyd olunur.

Müdafiə Nazirliyinin mətbuat xidmətindən  
bildiriblər ki, bundan başqa hər dəfə Qarabağ iqti-
sadi rayonunun "Dağlıq-Qarabağ ərazisi" kimi qeyd 
edilməsi də arzuolunmaz haldır.

“Bir daha bildiririk ki, Azərbaycan Respub-
likasının Qarabağ iqtisadi rayonunun yaşayış 
məntəqələrinin Azərbaycan toponimlərinə uy-
ğun adlı siyahısı və xəritəsi Rusiya Federasiya-
sının Müdafiə Nazirliyi, Azərbaycan ərazisində 
müvəqqəti yerləşdirilmiş Rusiya sülhməramlı kon-
tingentinin əvvəlki və hazırkı komandanlığı, eləcə 
də Türkiyə-Rusiya Birgə Monitorinq Mərkəzinə 

Azərbaycan tərəfindən rəsmi qaydada göndərilib 
və məlumatlarda məhz bu adlardan istifadə olun-
ması barədə dəfələrlə müraciət edilib”, - deyə açıq-
lamada qeyd olunub.

Həmçinin Müdafiə Nazirliyi Azərbaycan Res-
publikası ərazisində müvəqqəti yerləşdirilmiş Ru-
siya sülhməramlı kontingentinin komandanlığını 
müvafiq məlumatlarında ölkəmizin ərazisindəki 
yaşayış məntəqələrinin adlarını nazirliyin rəsmi 
müraciətində qeyd olunan düzgün toponimlərlə 
ifadə etməyə çağırır.

“Sonda Rusiya tərəfinin nəzərinə çatdırı-

rıq ki, onların 2022-ci il 26 noyabr tarixli rəsmi 
məlumatında “Mardakert” və "Martuni" adlandırdıq-
ları Azərbaycan yaşayış məntəqələrinin rəsmi ad-
ları uyğun olaraq AĞDƏRƏ və XOCAVƏNDDİR”, 
- deyə açıqlamada vurğulanıb.

